
PRESENTACIÓN
O mesmo cunha Sociedade Limitada (S.L.) ou unha Sociedade Anónima (S.A.) se examinan, auditan ou teñen a súa marca e proxección, aludo a estos exemplos para empezar a situar ó lector na análise da Sociedade Galega (S.G.) que se pretende no presente traballo, que fai fincapé na súa imaxe como ente social.

Supoño que calqueira que abra este libro terá a súa idea ou concepto de Galicia, é dicir, que este nome lle dirá algo. Polo que non pretendo descubrir nada novo. Máis ben, o meu obxectivo é incidir nunha perspectiva que, quizáis, teña unha dimensión pouco frecuente e convencional, ó referirse á sociedade galega como un ente particular e, ó mesmo tempo, tratalo en e por sí mesmo, é dicir, con existencia, características e comportamentos propios, e que non son os que poden te-los seus membros un a un, ou o seu sistema económico en particular
. Polo tanto, non pretendo entrar en revisionismos históricos, nin en guerras de cifras ou datos, nin en cuestións ideolóxicas; aínda que todos estos aspectos e outros serán tidos en conta á hora de falar de Galicia, en canto a contidos que forman parte da súa sociedade. Máis en concreto, o que pretendo á hora de tratar este ente social en e por sí mesmo, coas súas características e comportamentos propios, é atribuirlle o feito de ter e transmitir unha imaxe tamén propia, igual que sucede con outros entes sociais, como as familias, os equipos deportivos, as empresas, as cidades ou as nacións. En definitiva, o que aquí se pretende é construir figuradamente un espello no que se poda reflexa-la imaxe da sociedade galega como tal.

Así pois, si algunha novidade ten esta obra é a de querer aportar unha imaxe da sociedade galega como entidade propia, coas súas relacións e comportamentos como colectivo, coas súas características sociais, cos seus feitos máis suliñables e, tamén, con seus defectos e virtudes como parte integrante da realidade social da que forma parte, ou mesmo facendo alusión ao seu espíritu común que, segundo Otero Pedrayo
, é unha das nosas mellores e máis significativas señais á hora de identificar a este pobo. 

Unha Galicia entendida, tratada e, sobre todo, conformada por todos os galegos, co seu entorno e devenir, resulta pouco frecuente de atopar nas diferentes fontes de información, cando menos no que á parte práctica ou empírica se refire, polo difícil que resulta abarcar un ente como este na súa totalidade e, menos aínda, interactuar ou ter relación co mesmo na súa propia dimensión. De feito, parece máis lóxico pensar que eso non pode ser, xa que algo que abrangue a toda esta poboación e que se poda operativizar como un corpo único, ó que se lle poda atribuir unha existencia, comportamentos e outras características como tal, ó non estar moi acostumados a elo, parece máis ben algo afastado da realidade. Máis aínda se falamos de obter informacións directas do mesmo. 

Para poder coñecer a Galicia como un ente propio, máis concretamente a súa imaxe social, como cando se quere coñece-la imaxe dunha persoa, recurriremos a compila-la información dispoñible e, tamén, intentaremos ter contacto directo co mesmo. En canto á información existente e indirecta, trataremos diferentes fontes: desde a historia, a antropoloxía, a economía, a política, a estatística, a demografía, os medios de comunicación, etc. Mentres que, para poder obter información interactiva e directa dunha macroentidade como esta, recurro principalmente á aplicación das chamadas técnicas de mostreo, coas que pretendo conferir ás miñas afirmacións a necesaria representatividade sobre o conxunto da poboación galega, ó mesmo tempo que resulta factible á obtención dunha información directa sobre un ente como este. 

¿Como abarcar e defini-la imaxe dunha entidade semellante?, ¿que espello, cámara, prismáticos, telescopio ou dispositivo podería facilitalo?. Como digo, para poder representar esa imaxe social, así como outros aspectos referidos a entes sociais, resultan fundamentais as coñecidas como técnicas demoscópicas (tanto cuantitativas como cualitativas): enquisas, grupos de discusión, entrevistas en profundidade, etc.. Si non fose a través destos métodos e técnicas representativas dos conxuntos ou entes socais, especialmente aquelas baseadas na teoría de mostras, resultaría imposible abordar unha sociedade no seu conxunto ou como un ente en e por si mesmo. Polo tanto, reivindico dende aquí a utilidade e aplicación dos métodos e técnicas que principalmente poñen a nosa disposición a  socioloxía, ofrecéndonos das poucas posibilidades científicas para tratar e analizar entidades deste tipo; sobre todo e comparativamente, porque se diferencian doutras informacións e coñecementos en que, ou ben non abarcan á totalidade, ou non hai trato nin interacción co mesmo na súa dimensión, xa que resulta complicado acceder e relacionarse con algo así senón é a traveso da utilización de mostras estatísticamente representativas, que fan accesibles e operativos os estudos e análises neste tipo de dimensións sociais.

Polo tanto, de entrada quero chama-la atención do lector para que intente comprende-la perspectiva macrosocial á que imos facer referencia, como si o contido deste libro fose un macroscopio a traveso do cal se poidese chegar a observa-la realidade social galega no seu conxunto, o que non sería accesible á nosa percepción e/ou coñecemento senón fose a traveso de formulacións como as que aquí se pretenden.

En principio, pois, este ensaio pode parecer unha pretensión ou, empregando un termo máis científico, unha hipótese. Unha pretensión no sentido de que o seu obxectivo é o de querer explicitar nunhas cantas follas escritas nada máis e nada menos que as características que poida chegar a transmitir no seu conxunto a sociedade galega, integrada, entre outras cousas, por case tres millóns de persoas, na súa xeografía, coa súa actividade, coa súa bagaxe cultural e histórica, e demais elementos ou aspectos que a conforman
. 

Ata agora, os conceptos e coñecementos sobre a Galicia social viñeron principalmente da man de historiadores, estudos de carácter antropolóxico, escritores, medios de comunicación, etc. Menos eruditas, tamén temos referencias sobre a nosa imaxe social a traveso de peregrinos, turistas, inmigrantes, comerciantes, estudiantes, etc. Sen embargo, en xeral, este tipo de informacións se refiren a aspectos e partes concretas da nosa realidade: ben do noso pasado, estructura social, cultura, arquitectura, folclore, língua, literatura, actividade productiva, feitos e fitos significativos, personaxes, etc. Todo eso forma parte da nosa sociedade actual, pero o que vamos a intentar abordar aquí é a imaxe desa sociedade como tal, como cando falamos da imaxe dunha persoa da que se ten información, tanto primaria ou directa como secundaria ou indirecta. 

Partiremos da base que, así como se pode falar das opinións da sociedade galega, dos seus valores, das súas crenzas, das súas normas, dos seus estilos de vida, da súa relixiosidade, da súa idiosincrasia e doutras moitas máis cousas, tamén se poderá falar da súa imaxe como ente social que é e que interactúa como tal. Non se trata dunha mera compilación de datos e informacións, nin a trascripción de estudos realizados sobre a sociedade galega. O que aquí se persegue é información obxetiva, tanto directa como indirecta, sobre esta identidade social agregada. Tendo en conta estos supostos, o lector poderá comparti-la perspectiva con que se vai a aborda-la presente disertación.

Por suposto, pode haber criterios distintos, engadirse, cambiar ou descartar aspectos, características e referencias sobre esta mesma cuestión. Eso sí, aquí nos basamos en datos obtidos con métodos e técnicas demostradamente científicas, así como a contidos aplicados e referidos a un ente social no seu conxunto. Aínda que moitos datos e contidos dos que se recollen poidan ser coñecidos ou incluso obvios para o lector, de entrada quero establece-las diferencias entre a información aquí explicitada, repito que perante métodos científicos e sobre un ente social no seu conxunto, respecto a outros constructos, valoracións, ideas, prexuízos, estereotipos e demáis informacións a este respecto.

Como todo o mundo saberá, non é igual coñecer a unha persoa directamente que por referencias. Polo que o mesmo ocurrirá se, en lugar de persoas, nos referimos a outro tipo de entes, como os que estudia a ciencia da socioloxía. Con elo quero incidir nas diferencias fundamentais da información aquí contida con respecto a outros estudios sobre Galicia e, concretamente, sobre a súa sociedade: en primeiro lugar, como xa dixen, está o feito de abordala como un ente propio ou con propia entidade; en segundo lugar, está o feito de poder tratala no seu conxunto, perante métodos e técnicas representativas e, en terceiro lugar, contamos coa interacción directa con dito ente social na súa totalidade. 

¿Se pode interactuar cun ente social?, ¿teñen propia existencia?, ¿se pode aplicar a eles o concepto de imaxe?, ¿son representativos ditos métodos e técnicas?. Non abondarei aquí nestas respostas, remitíndome para elo a miña tese doutoral
, onde creo que quedan explicadas.

Os estereotipos describen ós galegos como traballadores, tímidos, amables, supersticiosos, toscos, etc.
 É unha información consensuada ao longo do tempo e por múltiples fontes, pero moitas veces se trata dun coñecemento indirecto, por referencias e que non se axusta á realidade, como demostran os estudios científicos sobre este tipo de constructos sociais. Tamén está o coñecemento directo, pero parcial ou concreto, non sobre todo o ente no seu conxunto e a súa acción propia. Así, por exemplo, nunha entrevista a unha inmigrante xaponesa que estaba traballando en Galicia esta manifestaba que:


“.... o galego é máis educado e ten un carácter máis amable có xaponés. En Galicia a xente non expresa tanto a súa opinión. Niso se parecen a nós, que tampouco o facemos por educación. A min o galego me parece tímido. Aquí non son moi ordenados no traballo, hai bastantes chapuzas. Un se pon a traballar e fala co outro, se detén para tomar un café... No meu país non: se para á hora regulamentaria e ninguén fala, se traballa”. (La Voz de Galicia, 31/12/2001)

Esta é unha observación e descrición dalguén de fóra da colectividade desde dentro da colectividade analizada. Tamén pode haber descricións desde dentro da propia colectividade, como a do vasco que nunha conferencia manifestaba que os da súa comunidade tiñan fama de fanfarróns pero era “porque podemos”. Outro exemplo anecdótico ben podería se-lo ocurrido  nunha liña de autobús de Galicia na que estaban realizando unha enquisa na que lle preguntaban a unha señora con que frecuencia realizaba ese traxecto, ao que ela contestou que “cando o necesitaba”, mentres que a seguinte pregunta foi o motivo da súa viaxe, e a resposta foi “as miñas cousas”. Supoño que a entrevistadora tería difícil a codificación das respostas desta señora que, doutra banda, avalan o estereotipo do galego/a pouco claro/a e definido/a á hora de mostrarse fóra do seu ámbito habitual, cotián e/ou de confianza.


Poñendo outro exemplo, cando alguén visita o noso fogar, ou temos invitados, estes se fan unha imaxe ou idea do noso grupo familiar, primeiro, dacordo co que coñecen do mesmo (referencias previas, relacións que se teñan, etc.), pero tamén coa idea se fagan da casa (tanto no que respecta a continente como a contido: forma, espazo, distribución, mobiliario, etc.), así como da situación creada en torno á visita (trato, cordialidade, educación, etc.), en torno á mesa (presentación, xantar, modais, etc.), persoas e outros múltiples aspectos máis en torno ás relacións, opinións, vestimenta, etc. Indubidablemente, ese coñecemento sobre o grupo familiar dependerá tamén doutro interlocutor (individual ou grupal), das súas características, dos seus valores, das súas apreciacións, dos seus gustos, opinións, educación, etc. De todo iso, tanto desas informacións inherentes ou propias, como das que se derivan do proceso interactivo (reflexivo e recíproco), se producirá unha (outra) información e/ou coñecemento que veño a denominar imaxe dun ente social, e que intento aplicar a Galicia como tal.

Para coñecer un ente, grupo ou institución social se pode contar, por un lado e a modo de currículum vitae, con toda unha serie de datos secundarios sobre poboación, emprego, economía, historia, sistema e comportamento político, normas, relixión, etc. Indubidablemente, se trata dunha información completa e que dá unha idea ampla (máis si se establecen comparacións) sobre dita sociedade ou ente social do que se trate. Pero, como no caso do coñecemento das persoas e outras entidades, dita información non estaría do todo completa ou lle faltaría outra: a que proporciona a interacción directa entre suxeto e obxeto.

O presente ensaio trata, pois, de analiza-la imaxe social como un constructo máis dos que conforman a realidade social. Neste caso, referíndonos á entidade propia da sociedade galega e, como tal, tamén as súas interaccións e consecuencias, entre as que se atopa a súa imaxe, non parcial, non dos seus individuos, nin só da súa historia, economìa ou paisaxe; senón contando para iso e ao tempo coas súas opinións, valores, comportamentos, actitudes e demais aspectos psicosociais en conxunto, como as que se recollen nas enquisas e con outras técnicas de investigación social desenvolvidas a estos efectos, así como noutras fontes secundarias, desde bibliográficas ata hemerográficas.


En definitiva, me estou referindo á sociedade galega atribuíndolle corpo, entidade, voz e existencia propias e, tamén, imaxe específica. Polo tanto, cando falo da imaxe dos galegos, non aludo só á que puideron transmiti-los nosos emigrantes, nin ás que se conforman quen nos visita, nin á que poidan transmiti-las nosas empresas ou reflecti-los medios de comunicación.  

Para coñece-las imaxes dos entes sociais, como tal concepto reflexivo e recíproco, e dada as dimensións e características das que falamos, só parece posible abordalas por medio de técnicas demoscópicas represantivas do conxunto e que permitan a interacción con estes entes como tales. Neste sentido, unha enquisa de opinión pode cumplir coa función dunha entrevista interactiva, ó igual que ocorre, por exemplo, nos procesos de selección de persoal para avaliar ós posibles candidatos. Así, a pretendida imaxe da sociedade galega podemos obtela, entre outras moitas cousas, das súas opinións, respostas, valoracións e demais características e aspectos constatables a traveso das diversas técnicas e fontes de información, tanto as documentais, como aquelas outras que englobamos baixo a denominación de demoscópicas. 


Facendo outro símil, unha fotografía pode ser observada polos propios retratados/as, por outras persoas, achegadas ou alleas, etc. E, en cada un destes casos, se terá unha imaxe sobre a mesma foto. Para uns terá ou salientará por unhas cousas, para outros por outras e para o retratado/a seguro que é distinta a como a ven os demais. No noso caso, sen descartar ou aceptando de entrada todas esas posibilidades (no que pode representa-lo continuum que engloba o proceso conformador de imaxes
), se va aborda-la presente investigación a partir do punto de vista dun equipo investigador ou observador que interactúa co seu obxeto de análise, como é neste caso a sociedade galega. Aínda que esta obra sexa un traballo persoal, sen embargo, a parte empírica non deixa de ser unha compilación da información a cargo de equipos técnicos, así como o tratamento dos datos, os deseños mostrais ou os traballos de campo. En definitiva, máis que da imaxe que me poida transmitir persoalmente a sociedade galega como tal, neste ensaio se intenta plasmar unha parte obxetivable da mesma, derivada do traballo de equipos de investigación. Polo tanto, conviría non perde-la perspectiva de que, aínda que a imaxe dos galegos sexa traída a colación pola miña parte, en cambio sería máis axeitado adoptar unha formulación interactiva entre equipos de investigación (sobre todo do Instituto Sondaxe) e o obxeto de estudio (a sociedade galega). Sen esquecernos das diferentes fontes secundarias traídas a colación, dende as históricas, antropolóxicas, económicas, demográficas, hemerográficas, testimoniais, etc. Iso si, tamén coa miña perspectiva de análise e interpretación da información. De todos xeitos, convén ter en conta desde un principio que a información que aquí se recolle é froito, básicamente, tanto de búsquedas documentais como de traballos demoscópicos dispoñibles pola miña parte; o que quer dicir que, aparte doutros moitos contidos de todo tipo existentes sobre a sociedade galega, non contamos cunha enquisa ou interacción directa co obxeto de estudo específica ou plantexada para elo, senón que os datos, porcentaxes, cuestións, aspectos, características ou opinións reflectidas nestas páxinas proceden de investigacións realizadas con outros obxectivos iniciais. Simplemente, non se dispón dun traballo demoscópico ad hoc porque ninguén o encargou ou posibilitou a súa cometida, cuestión que deixo explicitada por si xurde a oportunidade de poder levar a cabo unha enquisa específica sobre a imaxe que Galicia transmite nas súas interaccións como ente social.


Polo tanto, partimos da base de que o que aquí se pretende reviste dificultades, tanto de medios e recursos dispoñibles, como de carácter metodolóxico ou práctico, pois neste tipo de estudos e na obtención da súa correspondente información se dá, por exemplo, o efecto de deseabilidade social ou de opinar como a maioría, tratando de engorda-las virtudes propias ou de enmascarar, na medida do posible, os defectos. É dicir, que a veces as persoas tenden a dicir o que se espera e non o que pensan ou como realmente son; aínda que isto tamén ocorre cando se trata de coñecer a unha persoa. Precisamente, iso tamén formará parte da imaxe dunha sociedade, que defectos oculta e que virtudes engrandece, o mesmo que ocorre nas nosas relacións a nivel interpersoal ou á hora de pousar diante do fotógrafo. 

Tamén se debe ter en conta que non se pretende conformar unha verdade absoluta, é dicir, que a imaxe descrita sexa exacta, única, infalible ou inmutable, pois sabemos que as informacións, puntos de vista e demais aspectos intervintes nas análises poden ser innumerables e sempre haberá algo que engadir ou discutir ó respecto. Así pois, máis que dunha imaxe uniforme ou completa teremos que defini-lo que o aquí se recolle como unha especie de colaxe social que pretende representa-lo mellor posible á sociedade galega. Como tal obra de autor, cicáis, a principal fonte de posible distorsión ou contaminación sobre a imaxe social de Galicia explicitada a continuación sexa, precisamente, o meu análise e punto de vista: por unha parte, porque son parte implicada e pertencente ó obxeto en cuestión e, por outra, porque ó falar da sociedade a que perteñezo o máis lóxico e que poida facelo con certo chauvisnismo, debido a dita relación persoal e a miña querencia por ela. Fronte a elo, espero que a miña formación e traballo científico sexan o suficientemente consistentes como para contrarrestar ou impedir que a miña subxetividade vaia por diante, deixándoa simplemente a un nivel de adorno literario ou de expresións confesables da miña relación persoal con dito ente social. 


Nas seguintes páxinas, pois, pasaremos a aborda-los elementos e aspectos citados (tanto directos como indirectos) para tratar de establece-las características que conforman a imaxe dunha determinada sociedade dos nosos días, como é a galega. Por último, aínda que para a maioría non sexa necesario especificalo, sin embargo convén deixar ben claro que, tanto polo que din as ciencias socais, como polo que se deriva da propia realidade, polo menos ata o de agora e por moitos anos, o conxunto de galegos se pode considerar como un ente ou grupo social propio e/ou específico, xa que cumpre cos requisitos definitorios fundamentais: poboación, territorio, historia, lingua, costumes, cultura e demais elementos e aspectos propios. 

� Un dos principios básicos da socioloxía é que, referíndonos a entes sociais, o conxunto é algo máis que a suma das partes ou elementos integrantes, e que ese conxunto ten as súas propias características e propiedades que, por suposto, tampouco son meros resultados das sumas das características ou propiedades dos seus elementos. O mesmo que pasa coas persoas, que non somos a simple suma das nosas células e órganos.


�  Ramón Otero Pedrayo: Ensaio Histórico sobre a Cultura Galega. Editorial Galaxia, Vigo, 1982.


� Aínda que teñamos múltiples exemplos en que basearnos, como a maioría de estudos do Centro de Investigacións Sociolóxicas (C.I.S.) sobre diferentes aspectos de España, que se fan con mostras estatisticamente representativas de pouco máis de 1.000 enquisas.


� X. Gabriel Vázquez: As imaxes conformantes da realidade social. Tese Doutoral. Universidade de A Coruña. 2006





� Centro de Investigacións Sociolóxicas (C.I.S.): Identidades, actitudes y estereotipos en la España de las Autonomías. Estudio nº 2.123. Madrid, 1994.


� Respecto a dito continuum, para máis información, me remito de novo a miña Tese Doutoral.





